
TÜRKMENISTANYŇ  ŞERTLERINDE  ÝERLI  ÇIG  MALLARDAN 
BIODARGAÝJY  SUPERABSORBENT  GIDROGELINI  ALMAGYŇ  USULY*

Derman serişdelerini öndürmegiň tehnologiýalary barlaghanasynyň ylmy işgäri

Gysgaça beýan

Ylmy iş ýerli çig mallardan superabsorbent gidrogelini bölüp almaklyga bagyşlanan. 
Superabsorbent gidrogelini taýýarlamak üçin, barlaghanada limondan limon kislotasy, 
mekgejöwenden krahmal, buýan köküniň önümçilik galyndysyndan karboksimetilsellýuloza bölünip 
alyndy we çig mal hökmünde peýdalanyldy. Gidrogeli bölüp almak, iki tapgyrda ýerine ýetirildi. Alnan 
superabsorbentiň mahsus häsiýetleri – çişme indeksi, biodargaýjylygy kesgitlenildi, onuň gurluşy 
elektron mikroskopiýa, termo-grawimetrik analizi, furýe öwrüjili infragyzyl spektrofotometriýa 
enjamlarynyň kömegi bilen barlanyldy.

Häzirki wagtda ýerli çig mallardan ähli ugurlaryň serişdelerini öndürmek boýunça ylmy-barlag 
işleriniň alnyp barylýandygyna garamazdan (B.А. Kholnazaeov, Kh. Тuraev, А.Т. Dzhalilov, 2019; 
Б.А. Холназаров, Х.Х. Тураев, Ш.Д. Ширинов, А.Т. Джалилов, 2019; Б.А. Холназаров, Х.Х. 
Тураев, Ш.Д. Ширинов, А.Т. Джалилов, 2020), bu işler ýurdumyzda giňden ýaýran däldir.

Türkmenistanyň Prezidentiniň tassyklan Döwlet maksatnamalarynda, has dogrusy, «Berkarar 
döwletiň täze eýýamynyň Galkynyşy: Türkmenistany 2022–2052-nji ýyllarda durmuş-ykdysady 
taýdan ösdürmegiň Milli maksatnamasynda», «Türkmenistanyň Prezidentiniň ýurdumyzy 2022–2028-
nji ýyllarda durmuş-ykdysady taýdan ösdürmegiň Maksatnamasynda», şeýle hem «Türkmenistanda 
ýaşlar baradaky döwlet syýasatynyň 2021–2025-nji ýyllar üçin Döwlet maksatnamasynda» kesgitlenen 
wezipelerden ugur alyp, ýerli çig mallardan ekologiýa taýdan arassa maddalary almak we alnyşyny 
giňeltmek mümkinçiliklerini işjeň öwrenmek meselesine aýratyn üns berilýär. Superabsorbent 
gidrogeli hem şeýle maddalaryň biri bolmak bilen, ony ýerli çig mallaryň kömegi bilen almak, 
ekologiýa taýdan arassa, ykdysady taýdan bähbitli bolup durýar. Şonuň üçin hem bu ylmy makalada 
agzalan maddanyň alnyşy beýan edildi.

Biodargaýjy superabsorbent gidrogeliň ulanylýan ýerleri. Superabsorbent gidrogeli 
ösümlikleri suw bilen üpjün etmekde toprakda suw saklaýjylar; kinofilmlerde we sahnada emeli 
gar; şemlerde, sement esasly materiallarda, kompozitlerde we laminatlarda goşundy; çagalar üçin 
gark bolmaýan serişdeler, giňeldilýän suw oýunjaklary; awiasiýa we ulaglarda ody öçüriji gel; sile 
garşy kömekçi serişde; hoşboý ys göteriji; lateks boýagyna goşundy; suw sorujy ýassyklar; iýmit 
goşundylary hökmünde, şeýle hem lukmaçylykda we beýleki ýerlerde dürli maksatlar üçin giňden 
ulanylýar (Б.А. Холназаров, Х.Х. Тураев, Ш.Д. Ширинов, А.Т. Джалилов, 2020).

Işiň maksady. Ýerli çig mallardan biodargaýjy superabsorbent gidrogelini almagyň innowasion 
tehnologiýasyny işläp düzmek. Alnan önümiň giňişleýin barlaglaryny geçirmek.

Materiallar we usullar. Magnit garyşdyryjyly peji, binder guradyjy şkafy, Mettler Toledo pH-metr 
ionomer enjamlary arkaly buýan köküniň önümçilik galyndysyndan alnan karboksimetilsellýuloza 
we 1% limon kislotasy, mekgejöwen krahmaly ulanylyp, synag geçirildi.

Synagyň geçirilişi. Buýan köküniň önümçilik galyndysyndan alnan karboksimetilsellýulozanyň 
degişli mukdarda karboksimetilsellýuloza erginine baglanyşdyryjy serişde hökmünde 1% limon 
kislotasynyň ergini goşulyp, 70°C-de 1 sagat garyşdyryldy we garyşmak derejesini kesgitlemek 
üçin, 30 minut töweregi otag temperaturasynda saklanyldy. Soňra ergin, ýuka gatlak (plýonka) emele 
gelýänçä «Binder» guradyjy şkafynda 70°C-de guradyldy. Karboksimetilsellýulozadan barlaghana 
şertinde alnan ýuka gatlagyny 1:1 gatnaşykda krahmal bilen garyp, distillirlenen suwda (DS) 80°C-de 
eredilýär we magnitli gyzdyryjy pejiň kömegi bilen 70°C-de 30 minutlap garylýar (1-nji surat).

1-nji surat. Barlaghana şertinde alnan biodargaýjy superabsorbent gidrogeli

Alnan garyndy 90°C-de bir gije-gündiziň dowamynda guradyldy. Barlaghana şertinde alnan 
biodargaýjy superabsorbent gidrogeliň emele gelendigi, furýe infragyzyl spektrofotmetrinde 
barlanyldy (B.А. Kholnazarov, Kh. Тuraev, А.Т. Dzhalilov, 2019).

B.D. Gurbangeldiýew Türkmenistanyň şertlerinde ýerli çig mallardan biodargaýjy superabsorbent gidrogelini almagyň 

Alnan önümiň barlaglary. Biodargaýjy superabsorbent gidrogeliniň gurluşy, elektron 
mikroskopiýa, termo-grawimetrik analizi, furýe öwrüjili infragyzyl spektrofotometriýa enjamlarynyň 
kömegi bilen barlanyldy. 2-nji suratda biri-birine bagly krahmal, karboksimetilsellýuloza garyndysy 
üçin infragyzyl spektri görkezilýär. Suratdan görnüşi ýaly, karboksimetilsellýuloza zolaklary 
üçin tassyklanan meýdan bar bolup (edebiýat maglumatlaryna görä, karboksil toparlary we 
olaryň duzlary degişlilikde, 1587,70sm-1 we 1410,14sm-1 tolkunlarda ýüze çykýar), bu nusganyň 
karboksimetilsellýulozadygyny subut edýär. Biodargaýjy superabsorbent gidrogeliniň çişme indeksi, 
biodargaýjylygy nusgawy usullar arkaly kesgitlenildi.

2-nji surat. Gidrogeliň FT-IR spektri

NETIJE

1. Ýerli çig mallary (limon kislotasy, krahmal, karboksimetilsellýuloza) ulanmak arkaly, 
biodargaýjy superabsorbent gidrogelini almagyň usuly işlenip düzüldi.

2. Alnan biodargaýjy superabsorbent gidrogeliniň suw çekijiligi özüniň 13,25 essesine çenli 
bolup, onuň ýokary suw çekijilik bolandygy anyklanyldy.

3. Biodargaýjy superabsorbent gidrogeliniň toprakda 15 günüň dowamynda 35–40% ereýändigini 
ýüze çykaryldy.

4. Biodargaýjy superabsorbent gidrogelini barlaghana şertlerinde almagyň innowasion 
tehnologiýasy işlenip düzüldi.

